As concellarías de Cultura da Coruña, Ferrol, Santiago de Compostela, Pontevedra, Vigo e Ourense, implicadas na defensa e promoción da cultura galega e, en consecuencia, no recoñecemento e difusión das figuras senlleiras que contribuíron historicamente ao seu desenvolvemento, recollendo asemade a demanda que xa diversos colectivos formularon, propoñemos á Real Academia Galega a designación de Ricardo Carvalho Calero como homenaxeado na celebración das letras galegas do ano 2010.

Case vinte anos van xa da súa morte e parece de xustiza homenaxear a quen, cunha das máis completas e extensas traxectorias vitais en defensa da cultura galega, se converteu nunha das figuras fundamenais no campo da literatura e da lingua.

Carvalho Calero naceu en Ferrol en 1910. Alí conviviu con figuras relevantes como o escritor e mestre Manuel Comellas ou o socialista Xaime Quintanilla, que en grande medida foron responsábeis de espertar no mozo Carvalho o interese pola lingua e a cultura galega. Posteriormente trasladouse a Santiago para estudar na Universidade, etapa na que se integra activamente no movemento galeguista, especialmente no Seminario de Estudos Galegos, participando en 1931 na creación do Partido Galeguista. Ademais, o seu forte compromiso social levarao a militar tamén no movemento estudantil, facendo parte da Federación Universitaria Escolar (FUE). Nestes anos da IIª República conectará cos mestres da Xeración Nós: Castelao, Vicente Risco, Otero Pedrayo, Cuevillas,... 

O seu compromiso con Galiza fica patente coa súa implicación na elaboración do Estatuto de Autonomía, sendo un dos asinantes do anteproxecto presentado polo Seminario de Estudos Galegos. Por causa das súas convicións políticas tivo que fuxir após o golpe de estado do 36, incorporándose como miliciano ao exército leal á legalidade republicana.

Apresado na fronte de Andalucía, foi condenado en consello de guerra, polas súas ideas republicanas e galeguistas, a doce anos de cadea en Jaén. No ano 1941 sae do cárcere e regresa á terra, aínda que non pode  volver exercer como docente até o ano 1950, cando comeza a traballar no Colexio Fingoi de Lugo. Durante a súa estadía na cidade das murallas comprométese na resistencia cultural contra o franquismo sendo cofundador da Editorial Galaxia. Publicou nesta editora a primeira obra narrativa en galego da posguerra, A Gente da Barreira (1951).

No ano 1958 ingresou como membro da Real Academia Galega (RAG). Foi proposto para a súa presidencia no 77, mais rexeitou o cargo. En 1965 abriu unha nova etapa como docente, desta vez na Universidade de Santiago, chegando a ser o primeiro catedrático de Lingüística e Literatura Galega da USC en 1972. Posteriormente participou na creación da Associaçom Galega da Língua (AGAL) e fixo parte da Comisión Língüística da Xunta preautonómica. Morreu en Compostela no ano 1990 deixándonos como legado unha obra extensa tanto no campo da investigación como da creación literaria.

Membro de honra da AGAL e da Asociación de Escritores en Lingua Galega (AELG) e membro ordinario da RAG e da Academia das Ciências de Lisboa, Ricardo Carvalho Calero foi ensaísta, novelista, autor teatral, poeta e filólogo. A súa figura é chave para entender a investigación lingüística e literaria galega. Ademais, deixou a través do seu traballo como docente unha fonda pegada na formación de varias xeracións do profesorado destas especialidades. A súa Gramática Elemental del Gallego Común (1966) superou todas as precedentes e actualizou con rigor científico o estudo da lingua, e a súa monumental Historia da Literatura Galega Contemporánea (1963) constitúe por vez primeira un esforzo de investigación da nosa literatura actual, unha interpretación crítica dos escritores que desde Rosalía a Cunqueiro cubriron un proceso fundamental na historia das nosas letras contemporáneas. Dous títulos clásicos, dúas obras concibidas para conectar co traballo de dignificación cultural iniciado antes da guerra e que enchen o baleiro da noite de pedra provocada polo franquismo.

Poeta ante todo, foi un referente e modelo para a xeración de poetas dos 80, década na que publica obras destacadas como Préterito Imperfeito (1980), Futuro Condicional (1982), Cantigas de Amigo e Outros Poemas (1986) ou Reticências (1990). Como narrador obtivo o Premio da Crítica pola súa novela Scórpio (1987), considerada por moitos como a mellor escrita en galego. Tamén escribe varias pezas dramáticas, recollidas no seu Teatro Completo (1982) e mantén extensa produción como crítico.

Carvalho foi defensor das teses reintegracionistas, feito polo que comezou a ser marxinado nos últimos anos da súa vida. Mantivo sempre a súa postura en favor dunha lingua galega con caracter internacional non afastada do seu tronco orixinario, defendendo unha ortografía histórico-etimolóxica para o galego.
A pegada intelectual e do compromiso de Ricardo Carvalho Calero pode atoparse en todo o país. Como mostra disto e precisamente con motivo do centenario do seu nacemento, desde as cidades, queremos sumarnos á proposta da súa homenaxe como forma de difundir a súa figura, afondar no coñecemento da súa obra e contribuír ao engrandecemento da nosa cultura.
Santiago de Compostela, 17 de xuño de 2009

